
na maleva a varung

“ na maleva ku varung na maleva tua izua sun, pudjadjalan tjanuaken
saka izua ku rarakacan a kisan tiaken, maleva ku varung maleva tua ku sepi,
kumalji ta venangalj kumalji tua makelu a hana, amayan a ku pucunan. ”
aicu a vecik na senai, sema varung aravac tjanuaken, ta kakedrian aken, inia
na kemeljang ta gqaqulidan a patalevan, ljakua ta meqaca ken, ku ljenguagen
a kinemenem, sepurukuz anga ken ta nanguagan na maleva a varung.

tjuruvu a ku kalevain a caucau, sangasangasan, maleva ken ta izua
Cemas a na gemati ta i kacawan, sa ku manguagq ta inalangan ta inabulai
nimadju. saka maleva ken tua ku matjaljaljak, sipualjak aken paquzipen
tuluwan aken. ta sicuayan a nasemeturudj anan a zidai, ai kedri a zeliyan a
paulan niamadju, tjara inika ken na macaqu a ipavala ta varung na ku
matjaljaljak. maleva ken aravac a patjepalalaut.

maleva ken ta mareka ku sinsi, katua ku sarasaradj i gakku, nu
pinusaladjan aken a pida cavilj, maleva ken ta mareka ku drava(gali), nu
pazekatj nu pudjadjalan ta ku lumeljakan, maleva ken tua nalivadrek tua na
kiljivak tjanuaken, sa ku keljang sa ku pacun ta i kacawan tu napenarangez

tu neka nu sapuljuan!

saka maleva ken tuazua na penigai ta ku varung, timun a ku sini
caljaqil, sa keljang ta kisamulja sema tua nanguaq a djalan! maleva ken ta
ku sudju a sicuayan, inika na cuacuai a tja pinare keljangan, izua ku
sudraman izua ku senglitan, ljakua tja liav a su tjinaulan a djeli a namasan
milingan anga. maleva tua napaseqgeljing tja nuaken, maleva tua ku gineljing
anga caucau uta, magati tjen a mare keljang sa neka nu tja sapuljuan tua tja
kinai kacawanan.

aicu a tja calivalivatan a djalan i kacawan, secevung itjen ta tjuruvu a
caucau, ta namapakaizuazua sengsengan, ljakua, nakuya sugelam, tja
calivatan sakamaya. saljinga ken tua izua na patjatjinayulj a malevaleva a
varung, maleva tua mareka ku kaka i tjumag, tua ku gali(drava), saka
masivarung a kicacevung a kiljivak ta timaimanga, nu izua tja pulevan ta

kemudanga, tjara izua sikaumaljan na i kacawan.

